BAB 3

METODOLOGI KAJIAN

Pengenalan
Dalam bab ini, perbincangan akan ditumpukan kepada metodologi kajian.
Perbincangan ini meliputi kaedah penyelidikan, instrumen penyelidikan, pemilihan

sampel, pentadbiran soal selidik dan analisis data.

Kaedah penyelidikan

Kajian ini dijalankan dengan menggunakan kaedah tinjauan iaitu
keberkesanan program kepimpinan PRS dalam program bimbingan dan kaunseling di
Sekolah Menengah Kebangsaan Infant Jesus Convent, Melaka. Tinjauan ini akan

dibuat melalui satu set soal selidik yang telah disediakan.

Instrumen penyelidikan

Instrumen penyelidikan yang digunakan dalam kajian ini ialah soal selidik.
Soal selidik ini telah diubah suai daripada soalan penilaian kendiri yang disediakan
oleh Zuraidah, 1992. Soal selidik ini akan ditadbirkan ke atas sampel yang terdiri
daripada kumpulan PRS Tingkatan 4. Sebanyak 37 soalan terkandung dalam borang
soal selidik ini dan dibahagikan kepada 4 bahagian iaitu Bahagian A merupakan
bahagian latar belakang pengalaman PRS yang terdiri daripada 3 soalan. . Bahagian
B(I) menguji kemahiran komunikasi dan kaunseling yang dimiliki oleh selepas
program kepimpinan PRS yang terdiri daripada 10 soalan. Bahagian B(II) menguji
keyakinan diri dan sikap PRS yang terdiri daripada 6 soalan manakala bahagian C

merupakan soalan-soalan tentang peranan yang dimainkan oleh PRS dalam program

bimbingan dan kaunseling di sekolah yang terdiri daripada 16 soalan. Akhir sekali
Bahagian D berupa pandangan tentang keberkesanan program kepimpinan dan
cadangan untuk membaiki program kepimpinan PRS pada masa akan datang yang
terdiri daripada 2 soalan..

Dalam Bahagian A, pelajar diminta menandakan “y” pada ruangan yang
disediakan. Bagi B(I) dan B(II) dan C pula, pelajar diminta membulatkan pernyataan
1 hingga 5 yang sesuai dengan darjah persetujuan mereka. Angka I menunjukkan
“sangat setuju”, angka 2 menunjukkan “setuju:, angka 3 menunjukkan “tidak pasti”,
angka 4 menunjukkan “tidak setuju” dan angka “5” menunjukkan “sangat tidak
setuju”. Bagi Bahagian D pula, soalan 1 memerlukan pelajar menandakan “y “pada
ruangan yang berkenaan dan soalan 2 merupakan bentuk soalan terbuka yang

memerlukan cadangan daripada pelajar.

Pemilihan sampel

Sekolah Menengah Kebangsaan Infant Jesus Convent terletak di daerah
Melaka Tengah, Melaka. Jumlah pelajar sekolah ialah seramai 1,800 orang. Pelajar di
sekolah ini kebanyakannya berasal dari golongan pertengahan dan terdiri daripada
kaum Cina 70%, Melayu 20% dan India 10%.

Perkhidmatan Bimbingan dan Kaunseling di sekolah ini terletak di bawah
seorang kaunselor sepenuh masa dengan bantuan seorang guru sebagai ahli
jawatankuasa bimbingan dan kaunseling sekolah. Setiap tahun, lebih kurang 30 orang
pelajar Tingkatan 2 dipilih untuk mengikuti kursus kepimpinan PRS bagi
mendedahkan mereka dengan kemahiran yang diperlukan bagi menjalankan tugas
membantu program Bimbingan dan Kaunseling di sekolah. Pelajar-pelajar yang

dipilih telah dicadangkan oleh guru tingkatan berdasarkan pemerhatian ke atas sifat

kepimpinan dan ciri-ciri peribadi pelajar tersebut supaya boleh membantu pelajar-
pelajar lain dan juga menjadi model untuk dicontohi oleh pelajar-pelajar lain.

Pelajar-pelajar yang terpilih ini akan dikumpulkan untuk menjalani latihan
sebagai PRS melalui suatu program yang dikenali sebagai program kepimpinan PRS
setiap tahun. Program latihan ini adalah berdasarkan Modul Latihan Asas
Pembimbing Rakan Sebaya yang diterbitkan oleh Unit Bimbingan dan Kaunseling,
Bahagian Sekolah, Kementerian Pendidikan Malaysia(1992).

Antara tumpuan utama program ini adalah sejajar dengan objektif modul itu
disediakan iaitu membolehkan PRS memahami dan menilai kelebihan dan kelemahan
diri, memahami dan menguasai kemahiran komunikasi, mengetahui dan menguasai
kemahiran-kemahiran asas dalam kemahiran kaunseling supaya mereka dapat
berfungsi sebagai PRS yang peka terhadap perasaan rakan dan berupaya membantu
rakan dengan berkesan serta membina daya dorongan untuk membina budaya saling
membantu, hormat-menghormati dan kasih mesra antara rakan-rakan dan masyarakat
sekolah.

Selepas PRS ini menjalani kursus tersebut, mereka diharapkan akan dapat
memainkan peranan membantu guru bimbingan dan kaunseling dalam program
bimbingan dan kaunseling di sekolah ini.

Pada ketika ini, terdapat 79 orang PRS yang terlatih di sekolah ini iaitu mereka
terdiri daripada 28 orang pelajar Tingkatan 3, 30 orang pelajar Tingkatan 4 dan 21
orang pelajar Tingkatan 5. Sampel kajian ini merupakan 30 orang PRS Tingkatan 4.
PRS Tingkatan 3 dan 5 tidak dijadikan sampel kerana mereka akan menduduki
Penilaian Menengah Rendah Dan Peperiksaan Sijil Pelajaran Malaysia pada hujung

tahun ini.

Jadual 1 : Taburan Bilangan Sampel Mengikut Kelas

Nama Kelas Jumlah Peratus
4 Sains 1(Aliran Sains) 8 26.7
4 Sains 2(Aliran Sains) 8 26.7
4 Sains 3(Aliran Sains) 7 233
4 Merah(Aliran Sastera) 5 16.7
4 Jingga(Aliran Sastera) 2 6.7
Jumlah 30 100

Pentadbiran soal selidik

Satu kajian rintis telah dijalankan dengan mengumpulkan 5 orang bekas PRS
yang kini berada di Tingkatan 6 Rendah untuk menjawab soal selidik yang telah
disediakan. Mereka telah dikumpulkan di sebuah kelas sebelum diberikan
penerangan mengenai tujuan kajian dan cara-cara untuk menjawab soal selidik yang
diberikan. Mereka juga diingatkan agar bertanya pengkaji mengenai sebarang
kerumitan dan kekeliruan.

Daripada kajian rintis ini, kelemahan-kelemahan dalam soal selidik dikenal
pasti dan pengubahsuaian dibuat. Arahan Bahagian B(I) telah diubah kerana kurang
jelas. 4 soalan ditambah dalam Bahagian C agar data yang dikumpul lebih
menyeluruh. Soal selidik yang telah disemak dan dibaiki kemudiannya ditadbirkan
selepas mendapat kebenaran bertulis daripada Bahagian Perancangan dan

Penyelidikan Kementerian Pendidikan, Jabatan Pendidikan Negeri Melaka dan pihak



Pengetua Sekolah. Pentadbiran soal selidik dijalankan oleh penyelidik di Sekolah
Menengah Kebangsaan Infant Jesus Convent dengan bantuan kaunselor sekolah pada
awal September 1999. Satu taklimat ringkas tentang kepentingan kajian dan cara
menjawab soal selidik diberi kepada sampel sebelum mereka menjawab soal selidik

ini.

Analisis data

Data yang diperoleh melalui soal selidik dimasukkan ke dalam komputer
untuk dianalisis menggunakan program Stafistical Package For The Social
Sciences(SPSS). Untuk melihat keberkesanan program kepimpinan dengan PRS yang
berkesan, analisis statistik deskriptif yang terdiri daripada peratus dan kekerapan
digunakan. Seterusnya, bagi melihat sama ada terdapat perbezaan pendapat antara
PRS aliran sains dan sastera pula, ujian ‘chi-square’dijalankan. Manakala bagi
cadangan sampel terhadap program kepimpinan PRS di sekolah, maklumat yang
diperoleh akan dikumpulkan dan diulas untuk membaiki mutu program kepimpinan

PRS di sekolah.

